
Сурхондарё вилояти Олтинсой тумани 7-умумий ўрта таълим мактаби ўқитувчилари

Аннотaция: Ушбу мақолада имконияти чекланган болалар уйда якка тартибдаги таълими ташкилий аспектлари тегишли меёрий хужжатлар асосида ёритилган.

Кириш. Бугунги кунда имконияти чекланган болаларни сони дунё бўйича икки юз миллиондан ортиб кетди. Жисмоний ва руҳий ривожланишида нуқсонлари бўлган болаларни  ўқитиш, тарбиялаш ва ижтимоий ҳаётга тайёрлаш масаласи халқаро ташкилотлар томонидан кенг тадқиқ этиб келинмоқда. Айниқса, сўнгги йилларда махсус ёрдамга муҳтож болаларга бўлган муносабат ва ғамхўрлик дунё миқёсида кескин ўзгара бошлади.  
 “2022-2026-йилларга мўлжалланган Янги Ўзбекистоннинг тараққиёт стратегияси” нинг 66-мақсади айнан ривожланишида турли муаммолари бўлган болалар ва катталарни тўлақонли турмуш тарзи билан таъминлашда сифатли таълим хизматларини кучайтириш ва бу жараёнга инновatsiон технологияларни татбиқ этиш кўзда тутилган.[1] Ушбу устувор вазифалар амалга тадбиқ этиш борасида имконияти чекланган болаларни ўқитишнинг мақбул ва қулай шаклини қўллаш, бу жараён мазмунини, механизмаларини  такомиллаштириш, имконияти чекланган болаларни мустақил ҳаётга тайёрлашнинг махсус методикаларини ислоҳ қилиш муҳим аҳамият касб этади.

Ўзбекистон Республикаси Президентининг 2022 йил 28-январдаги “2022 — 2026-йилларга мўлжалланган янги Ўзбекистоннинг тараққиёт стратегияси тўғрисида”ги ПФ 60-сонли Фармони, 2020 йил 13 октабрдаги ПҚ–4860 сонли “Алоҳида таълим эҳтиёжлари бўлган болаларга таълим-тарбия бериш тизимини янада такомиллаштириш чора-тадбирлари тўғрисида”ги  Президент қарори[2] ва ушбу қарорни ижросини таъминлаш мақсадида Вазирлар Маҳкамасининг 2021 йил 12 октабрьдаги “Алоҳида таълим эҳтиёжлари бўлган болаларга таълим беришга оид норматив-ҳуқуқий ҳужжатларни тасдиқлаш тўғрисида”ги 638-сон Қарори[3] асосида тартибга солинади.Имконияти чекланган ва узоқ муддат даволанишга муҳтож бўлган болаларни сифатли таълим хизматлари билан таъминлаш борасида қатор ислоҳотлар олиб борилмоқда. Жумладан маскур тоифа ўқувчиларнинг уйда якка тартибдаги таълимини самарали ташкил этишга оид ҳуқуқий меъёрий асослар яратилган. 

Уйда якка тартибда таълим олиш жисмоний, ақлий, сенсор ёки руҳий нуқсонлари бўлган, шунингдек, узоқ вақт даволанишга муҳтож ва тиббий кўрсатмаларга кўра доимий ёки вақтинча умумий ўрта таълим ташкилотлари ва жисмоний, ақлий, сенсор ёки руҳий нуқсонлари бўлган болалар учун давлат ихтисослаштирилган таълим муассасаларига қатнай олмайдиган ўқувчилар учун ташкил этилади ва қуйидаги мақсадни кўзлайди: “Ўқувчиларнинг таълим олишга бўлган ҳуқуқларини таъминлаш ҳамда уларнинг таълим олишлари учун зарур шароит яратиш”. 

Ўқувчиларда чекланган қобилятларини ўрнини қоплаган холда соғломлаштириш муҳитини ташкил этиш асосида умумий ўрта таълим олиш имкониятини яратиш мақсадида уйдаги таълим ташкил этилади. Ушбу мақсаддан келиб чиққан ҳолда уйда якка тартибдаги таълимни ташкил этиш қуйидаги вазифаларни кўзлайди.

1. Ҳар бир болада қўйилган ДТС ва ДТТга жавоб берадиган билим, кўникма ва малакаларни шакллантириш;

2.  Боланинг жисмоний ёки руҳий ривожланишига, теварак-атрофдаги дунё ҳақидаги тасаввурлари ва савод даражасининг юксалиши;

3. Аълокий-маънавий сифатлари ва ижтимоий ахлоқ кўникмаларини шакллантириш;

4. Эстетик ҳис-туйғу ва тушунчалар, илк меҳнат кўникмаларини ривожлантириш ва касбга йўналтириш.

Уйда якка тартибда таълимга  ўқувчиларни жалб қилишни  ташкил этишда мактаб директорлари мактаб жойлашган ҳудудда яшайдиган уйда якка тартибда таълим олиш учун асос бўладиган касалликлар рўйхатида белгиланган касаллик аломатлари бўлган ўқувчиларни аниқлайдилар, рўйхатга оладилар ҳамда уларни уйда якка тартибда таълим олиш учун уни доимий яшаш жойидаги туман (шаҳар) даволаш-профилактика муассасаларида фаолият кўрсатаётган тиббий-маслаҳат комиссияси кўригидан ўтказиш чора тадбирларини кўради . 

Якка тартибда таълим олиш учун асос бўладиган касаллик аломатлари кузатилган боланинг ота-онаси (уларнинг ўрнини босувчи шахслар) фарзандини тиббий кўрикдан ўтказиш учун тиббий-маслаҳат комиссиясига мурожаат қилади.  Бунга сабаб шуки, ўқувчининг уйда якка тартибда таълим олишини белгилаш  унинг доимий яшаш жойидаги туман (шаҳар) даволаш-профилактика муассасаларида фаолият кўрсатаётган тиббий-маслаҳат комиссиясининг тиббий хулосасига асосан туман (шаҳар) халқ таълими бўлими томонидан бўлими болани уйда ўқитишга рухсат бериш юзасидан буйруқ қабул қилади.
Низомнинг 1-иловасида уйда якка тартибда таълим олиш учун асос бўладиган касалликлар рўйхати келтириб ўтилган бўлиб, бу касалликлар рўйхатга кўра 4 та турда ажратиб берилган. Улар қуйидагилар: 1) соматик касалликлар; 2) психоневрологик касалликлар; 3) хирургик касалликлар; 4) тери касалликлари.

Уйдаги якка тартибдаги таълимга жалб этиш бўйича юқорида келтирилган касалликларнинг моҳияти ва таърифини келтириб ўтамиз:

Соматик касаллик бу: “Сома” сўзи юнон тилидан олинган бўлиб тана деган манони англатади. Демак соматик касалликлар тана касалликлари ҳисобланиб, низом асосида ушбу касалликлар рўйхати қуйидагича келтирилади: “Бириктирувчи тўқиманинг тизимли шикастланиши (тизимли қизил югурик, дерматополиомиозит), ёшлар ревматоид артрити ва тугунчали периартеритнинг оғир турлари; юрак, қон айланиш тизимининг туғма нуқсонлари (декомпесасия даври, турғун юрак ва қон айланиши этишмовчилигининг II ва III даражаси); оғир даражадаги тетрада Фалло касаллиги, туғма ва орттирилган тусдаги ўпка-бронх касалликларининг II ва III даражали турғун нафас етишмовчилиги;  астманинг оғир даражаси (ҳафтада бир неча марта ёки ҳар куни хуруж қилганда); сурункали гломерулонефрит (буйрак функсияси бузилишининг яққол клиник кўринишида, қайталаш давридаги ситостатик ва стеироид даво ўтказилган даврида); сурункали пиелонефрит ва сурункали обструктив пиелонефрит (буйрак функсияси бузилишининг яққол клиник кўриниш даври); ўткир гломерулонефрит бирламчи даволашдан сўнг ремиссия давригача, бирламчи ва иккиламчи нефротик синдроми стероид ва ситостатик даво ўтказилган даврида; турли органларнинг хавфли ўсмалари; муковисседознинг оғир тури; селиакиянинг оғир тури (асоратлар билан кечиш даври); носпесифик ярали колитнинг оғир тури (қайталанувчи кечиши); крон касаллигининг оғир даражаси (асоратлар билан кечиш даври); Жигар сиррозининг декомпенсасия даражаси; номаълум этиологияли оқсил-енергетик этишмовчилигининг оғир даражаси (вазн танқислиги 30% ва ундан ортиқ ҳолатларда); ўткир лейкоз, апластик камқонликлар, ирсий гемолитик камқонликлар; оғир геморрагик криз билан кечувчи доимо қайталаниб турувчи сурункали тромбоситопатия, тромбоситопеник пурпура, гемофилия, Виллибранд ва Глнсман касалликлари; туғма ва орттирилган иммун танқислиги ҳолатлари” [3]
Психоневрологик касалликлар болаларнинг рухий ва асаб системаси зарарланиши орқали юзага келиб  низом асосида ушбу касалликларга қуйидагилар киради: “руҳий ҳолати бузилганлиги (шизофрения, психознинг зўрайган даври);  оғир неврозлар (неврастения, психоастения), невроз ҳолатларининг зўрайган даври, шу жумладан энкопрез, кундузги турғун энурез, декомпенсасия давридаги дудуқланиш; турли этиологияли яққол кўринадиган энсефалоастеник ҳолатлар (травматик, юқумли, соматик); психопатиялар, декомпенсасия давридаги психопатик ҳолатлар; эпилепсия (зўрайган вақти); мустақил ҳаракат қила олмасликка олиб келган таянч-ҳаракат аъзоларининг бузилиши; болалар церебрал фалажи ва унинг асоратлари (енгил тури); болалар аутизми (хулқ-атвор бузилишлари билан, ўз-ўзини бошқара олмайдиган ҳаракатлар синдроми); миопатия, миастениянинг тарқалган шакли; асаб тизимининг демиелинлаштирувчи касалликлари (яққол намоён бўлган клиника даври). [3]
Жарроҳлик амалиётига ўтказилиши лозим бўлган ёки ўтказилган касалликлар Хирургик касалликлар деб аталади. Низом асосида қуйидаги хирургик касалликлар уйда якка тартибдаги таълим олиш учун асос бўлиши кўрсатиб ўтилган: “таянч аъзоларининг фалажи ва тоз суяклари фаолиятининг бузилиши билан боғланган орқа мия чурраси; сийдик тута олмаслик, сийдик пуфагининг экстрофияси, сийдик йўлларининг атонияси декомпенсасияланган шакли; Нажас тута олмаслиги; орқа чиқарув йўлларининг атрезияси; турли касалликларда оёқларнинг фалажи; сурункали таянч-ҳаракат аъзолари касаллиги (сурункали остеомиелит суяк сили, остеохондропатия); бош мия операсиясидан кейинги асоратланган ҳолатлар; таянч-ҳаракат тизимида ўтказилган операсиялардан кейинги реабилитатив давр”. [3]  

Инсон организмидаги шиллиқ қаватлар, тери ҳамда унинг ҳосилалари (соч, тирноқ)ларнинг патологик ўзгариши билан ифодаланадиган касалликлар гуруҳи тери касалликлари хисобланиб, уйда якка тартибдаги таълимга низом асосида қуйидаги касалликлар асос бўлади: “Туғма буллезепидермолиз, туғма ихтиознинг зўрайган даври, эритродермия псориазининг йирингли тури, артропатик псориази, ўткир тери сил касаллиги”. [3]
Юқорида келтириб ўтилган касалликлар таркибида ўқувчиларни узоқ муддатга ўқишдан озод этиш учун асос бўладиган касалликлар рўйхатини келтириб ўтамиз. Улар қуйидагилар:
Умумтаълим мактаблари бўйича:

1. Руҳий   касалликлар  (шизофрения,   психозлар)   авж  оладиган даври.

2. Тез-тез авж олувчи эпилепсия.
3. Мия операсияси.
4. Оғир  травмалар  ва юкумли  касалликларнинг оғир  кечиши окибатида энсефалоастеник ҳолатлар.
5. Оғир неврозлар (невроастения, психоастения)
6. Кўзи    ожизлик    (шу    йўналиш    бўйича    мактаб-интернат бўлмаганда)
Ёрдамчи мактаблар бўйича:
1. Руҳий касалликлар (шизофрения, психозлар) авж олган даври.
2. Тез-тез авж олувчи тутканоқли эпилепсия.
3. Мия операсияси.
4. Оғир   травмалар   ва   юқумли   касалликларнинг   оғир   кечиши оқибатида энсефалоастеник ҳолатлар.
Ота-она (уларнинг ўрнини босувчи шахслар) томонидан фарзандини тиббий кўрикдан ўтказиш учун тиббий-маслаҳат комиссиясига боланинг касаллик тарихидан кўчирма, касаллик бўйича тегишли муассасаларнинг хулосаси, зарурат бўлса, бошқа диагностика таҳлиллари натижалари тақдим этилади. Шу ўринда айтиб ўтишимиз керакки, тиббий маслаҳат коммисиялари туман шахар кўп тармоқли марказий поликлиникалрида тузилади ва фақат уйда якка тартибдаги таълим учун асос бўлувчи касалликларни аниқлаш ва хулоса бериш билан шуғулланади. Вилоятларда ҳар ойда бир марта ташкил этиладиган тиббий педагогик-психологик коммиссиялари эса ихтисослаштирилган таълим муассасаларига болаларни саралаш ва хулосалар бериш билан шуғулланади. 

Боланинг тиббий кўриги тиббий-маслаҳат комиссиясига қилинган мурожаат асосида уч кун ичида ўтказилади. Тиббий кўрикда агар ўқувчида уйда якка тартибда таълим олиш учун асос бўладиган касалликлар мавжудлиги аниқланса ёки ўз тасдиғини топса, комиссия томонидан: “Ўқувчининг уйда якка тартибда таълим олишга муҳтожлиги тўғрисида” тиббий хулоса расмийлаштирилади. Тартибга кўра ота-оналар тиббий хулосани тиббий кўрик ўтказилган куннинг ўзида оладилар. Ушбу хулоса маълум бир белгиланган вақтга берилади ва комиссия раиси, аъзолари, жалб қилинган бошқа мутахассислар томонидан имзоланади, даволаш-профилактика муассасаси муҳри билан тасдиқланади. Тиббий хулоса ота-оналарга тиббий кўрик ўтказилган куннинг ўзида тақдим этилади. Шундан кейин ота-оналар фарзандларининг уйда якка тартибда таълим олишларини ташкил этиш тўғрисидаги ариза билан мактаб директори номига мурожаат қиладилар. Аризага қуйидаги ҳужжатлар илова қилинади:

ўқувчининг туғилганлик тўғрисидаги гувоҳномаси нусхаси;

ўқувчининг баҳолар (ўзлаштириш) табели (таълим олган бўлса);

тиббий-маслаҳат комиссиясининг тиббий хулосаси. 
Мактаб директори аризани қабул қилиб олгач, уч кун ичида ўқувчини уйда якка тартибда таълим олишга жалб қилиш ҳақида туман (шаҳар) халқ таълими бўлимига ота-оналар томонидан тақдим этилган ҳужжатларнинг нусхаларини илова қилган ҳолда ёзма мурожаат қилади. 

Бола яшайдиган худуднинг халқ таълими бўлими мудири ҳужжатларни қабул қилади, уч кун ичида ўқитиш муддати, мактаб рақами, муайян синф белгиланган ҳолда: “Уйда якка тартибда таълим олишга жалб қилиш тўғрисида”- буйруқ қабул қилади,. Буйруқнинг нусхаси мактабга юборилади. 

Мактаб директори туман (шаҳар) халқ таълими бўлимининг тегишли буйруғини олгач, уч кун ичида ўқувчига уйда якка тартибда таълим берувчи ўқитувчиларни бириктириш тўғрисида буйруқ чиқаради.

